
Nivi Olsen 

 

Innuttaasut qarasaasiakkut toqqaannartumik kigutilerisumut piffissamik 

inniminniisalernissaannut periuutsimik ineriartortitseqqullugit pilersitseqqullugillu    

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq  Justus Hansen, Demokraatit) 

(Siullermeerneqarnera) 

 

Internet atorlugu atisarsiniarsinnaavugut. Internet atorlugit aningaaseriviliarsinnaavugut. 

Maannakkorpiaq nikorfallunga oqaaseqarnera qarasaasiami toqqaannartumik 

malinnaavigineqarsinnaavoq.  

 

Kisiannili kingutilerisumukarusukkutta, orniguteqqaartariaqarpugut pappialaminermillu 

nusutsilluta, tamatumalu kingorna utaqqillugu IMMAQA kingutilerisumut 

isersinnaanngornissarput. Kisimiinnerlunga isumaqartoq, tamanna assut eqqumiitsoq? 

 

Demokraatit sinnerlugit Inatsisartunut ilaasortap Justus Hansenip siunnersuutaa isumaqarluarpoq, 

kissaatigimmagu Naalakkersuisut peqquneqassasut periutsimik ineriartortitseqqullugit, innuttaasut 

qarasaasiakkkut toqqaannartumik kingutilerisumut piffissamik inniminniisinnaanngortillugit. 

Demokraatini siunnersuut tamakkiisumik tapersersorparput. Naalakkersuisulli sorpassuarnik 

utoqqatsissutissarsiorput pisinnaannginnerarlugu.  

 

Ilaatigut Naalakkersuisut oqarput, Nuummi misileraalluni suliniut aallartissamaalersoq 

kingutilerisumut oqarasuaatikkut piffissamik inniminniisoqarsinnaanngortillugu. Arraa aap: 

Tusagarsi eqqorpoq. Oqarasuaatikkut piffissamik inniminniisinnaanngortillugit. Ukiut 30-t matuma 

siorna tamanna isumassarsiaasimassagaluarpoq kusanariarfissaqanngitsoq. 2017-mili 

ittangavallaarujussuarpoq. Sooq aamma oqarasuaatikkut inniminniisarnissaq 

aningaasaajaatigissavarput, kikkut tamarmik nalunngippassuk qarasaasiaq siunissaasoq? 

Ajorluinnarpoq.  

 

Demokraatinili iluarisimaarparput Naalakkersuisut siunnersuut manna itigartivinngimmassuk. 

Naalakkersuisummi allannguutissamik siunnersuuteqarput, annerusumilli ujartorlugu ittartut 

oqarasuaatikkut piffissamik inniminniisalernissaq aammali eqqaavaat  nalilersorumallugu ilumut 

qarasaasiakkut inniminniisalernissaq periarfissatut naapertuunnersoq.  

 

Siunnersuut Naalakkersuisuneersoq angiluttornerminngaanniit pitsaaneruvoq, Justus Hansenilli 

siunnersuutaanut naleqqiullugu ajorluinnarluni. Tamanna tunngavigalugu kaammattuutigissavarput, 

siunnersuutaaqqaartup piviusunngortinneqarnissaa suliniutigalugu ingerlatiinnarneqassasoq. 

Siunnersuut suliareqqitassanngorlugu Ilaqutariinnermut Peqqissutsimullu innersuupparput.  

 

 

 

 

 


